
Universiti Utara Malaysia (UUM) meneruskan tradisinya dengan menyertai Karnival Varsiti IMT-GT Kali Ke-19 bertempat 
di Universitas Sumatera Utara (USU), Indonesia. Karnival yang berlangsung pada 5 hingga 10 Ogos 2017 ini merangkumi 
tiga kategori iaitu budaya, sukan dan seminar.  
 
Pusat Budaya dan Seni (PBS) telah mempersiapkan satu kumpulan tari yang terdiri daripada penari-penari Kelab Tarian 
Bidasari. Seramai 16 orang penari telah terpilih bagi menggalas cabaran untuk mengangkat nilai dan martabat 
kebudayaan dan kesenian Malaysia di mata dunia. 
 
Menurut Pengarah PBS Huzaidy Hussain, penganjuran karnival kali ini sangat bermakna kerana ia menjadi landasan 
terbaik bagi mengenengahkan kebudayaan serta kesenian tempatan untuk dihayati oleh masyarakat luar.  
 
“Karnival ini bertepatan dengan realiti kehidupan sekarang yang mana setiap negara mempunyai pelbagai latar belakang 
yang berbeza dari segi sosial, politik dan ekonomi, justeru perbezaan tersebut tidak perlu dijadikan alasan untuk 
masyarakat memilih hidup secara berasingan dan bersendirian.  
 



2

Menurutnya lagi, karnival ini juga boleh dijadikan sebagai pentas untuk menyatukan semua orang menerusi pelbagai 
acara ditawarkan tanpa mengira latar belakang agama, keturunan, kepercayaan dan batasan yang boleh menghalang 
interaksi antara satu sama lain. 
 
“Selain itu, ia juga dapat meningkatkan pengetahuan mahasiswa terhadap kebudayaan dan kesenian serantau dan 
seterusnya berperanan sebagai sumber pendidikan ke arah membentuk masyarakat berbudaya khususnya generasi 
muda”, katanya lagi.  
 
“Bukan hanya untuk keseronokan semata-mata tetapi apa yang paling penting sebagai mahasiswa yang terlibat saya 
merasakan program seperti ini secara tidak langsung dapat menanamkan semangat jati diri dan cintakan seni warisan 
negara.” ujarnya. 
 
Persembahan unik Tarian Tanaman Orang Asli dari kumpulan Bidasari telah berjaya menarik perhatian dan mendapat 
pujian hadirin. Hadir sama memeriahkan majlis tersebut ialah Timbalan Naib Canselor Hal Ehwal Pelajar dan Alumni 
Prof. Dr. Abdul Malek Abdul Karim. 

